
ИНСОФЛИ СОЛИҚ 
ТЎЛОВЧИЛАРНИ 
КЎПАЙТИРИШ – СОЛИҚ 
КЎРСАТКИЧЛАРИНИНГ 
МУҲИМ ОМИЛИ СИФАТИДА
Абдурасулов Алишер Абдурасулович
ТДИУ тадқиқотчиси

Аннотация: Солиқ тизимида муҳим бир миқдорий омил борки, у ҳам бўлса, бу инсофли солиқ тўловчилар маса-
ласидир. Чунки бу каби солиқ тўловчилар солиқ тушумларининг кўпайишининг муҳим омилидир. Бундан ташқари 
инсофли солиқ тўловчилар сонининг ошиши солиқ қарздорлигининг камайишига ижобий таъсир қилади. Мазкур 
илмий тезисда ана шу масалалар ўрин олган.

Калит сўзлар: инсофли солиқ тўловчи, солиқ, солиққа тортиш, йиғилувчанлик, солиқ йиғилувчанлиги, омил, солиқ 
имтиёзлари, преференция, солиқ қарзи, ортиқча тўлов, солиқ сиёсати, макроиқтисодий барқарорлик, солиқ тушум-
лари.
Abstract: There is an important quantitative factor in the tax system – the question of honest taxpayers. Because such 
taxpayers are an important factor in increasing tax revenues. In addition, an increase in the number of honest taxpayers 
has a positive effect on reducing tax debt. This scientific dissertation is devoted to these issues.

Key words: honest taxpayer, tax, taxation, collection, tax collection, factor, tax credit, preference, tax debt, overpayment, 
tax policy, macroeconomic stability, tax revenues.
Аннотация: В налоговой системе есть важный количественный фактор – вопрос честных налогоплательщиков. 
Потому что такие налогоплательщики являются важным фактором увеличения налоговых поступлений. Кроме 
того, увеличение количества честных налогоплательщиков положительно влияет на сокращение налоговой 
задолженности. Данная научная диссертация посвящена этим вопросам.

Ключевые слова: честных налогоплательщик, налог, налогообложение, сбор, сбор налогов, фактор, налоговый 
кредит, преференция, налоговая задолженность, переплата, налоговая политика, макроэкономическая стабиль-
ность, налоговые поступления.

Солиқ субъектларида асосий томон солиқ тўловчилар ҳисобланади. Чунки солиқ тўловчилар 
солиқларни жорий этиш объекти бўлиб, солиқ тўловчилар мавжуд бўлган тақдирдагина солиқ объ-
екти пайдо бўлади ва солиқ элементларини қўллаш имконияти туғилади. Ўзбекистон Республикаси-
нинг Солиқ кодексининг 20-моддасига кўра, зиммасига белгиланган солиқлар ҳамда йиғимларни тўлаш 
мажбурияти юклатилган юридик ва жисмоний шахслар солиқ тўловчилар деб эътироф этилса, 23-мод-
дасига мувофиқ, солиқ агентлари сифатида солиқ Кодексига мувофиқ зиммасига солиқлар ва бошқа 
мажбурий тўловларни ҳисоблаб чиқариш, солиқ тўловчидан ушлаб қолиш ҳамда бюджетга ва давлат 
мақсадли жамғармаларига ўтказиш мажбурияти юклатилган шахслардир, яъни корхона, ташкилот, бир-
лашма, уюшмалар ва шу каби ҳуқуқий бирликлар ҳисобланади. 

Солиқ тўловчилар ҳуқуқий мақоми жиҳатидан юридик шахслар, жисмоний шахслар, нотижорат таш-
килотлари, доимий муассаса, якка тартибдаги тадбиркорлар, резидент ва норезидентларга ажратилади. 
Солиққа тортиш мақсадида юридик шахслар Солиқ кодексининг 32-моддаси ва Ўзбекистон Республика-
сининг фуқаролик кодексининг 39-моддасига кўра ўз мулкида, хўжалик юритишида ёки оператив бошқа-
рувида алоҳида мол-мулкка эга бўлган ҳамда ўз мажбуриятлари юзасидан ушбу мол-мулк билан жавоб 
берадиган, ўз номидан мулкий ёки шахсий номулкий ҳуқуқларга эга бўла оладиган ва уларни амалга 
ошира оладиган, мажбуриятларни бажара оладиган, судда даъвогар ва жавобгар бўла оладиган таш-
килот юридик шахс ҳисобланади. Шунингдек, юридик шахслар мустақил баланс ёки сметага эга бўлиш-
лари керак. Шу билан биргаликда, юридик шасхларга жумласига чет давлатнинг қонун ҳужжатларига 
мувофиқ ташкил этилган чет эл ташкилоти ва Ўзбекистон Республикасининг, чет давлатнинг қонун ҳуж-
жатларига ёки халқаро шартномага мувофиқ ташкил этилган халқаро ташкилотлари ҳам киритилади. 
Нотижорат ташкилотлари деганда фойда олишни фаолиятининг асосий мақсади қилиб олмаган ва 

олинган даромадларни ўз қатнашчилари (аъзолари) ўртасида тақсимламайдиган юридик шахслар тушу-
нилиб,уларга бюджет ташкилотлари, шу жумладан, давлат ҳокимияти ва бошқаруви органлари, нода-
влат нотижорат ташкилотлари, Ўзбекистон Республикасида давлат рўйхатидан ўтган халқаро нодавлат 
нотижорат ташкилотлари, шунингдек, фуқароларнинг ўзини ўзи бошқариш органлари ва қонун ҳужжат-
ларига мувофиқ бошқа ташкилотлар киради.

Солиқ тўловчиларнинг кейинги гуруҳи жисмоний шасхлар сифатида юзага чиқади. Жисмоний шахс-
 лар деганда эса Ўзбекистон Республикасининг фуқаролари, бошқа давлатларнинг фуқаролари, шунинг-
 дек, фуқаролиги бўлмаган шахслар тушунилади. Ушбу гуруҳга кирувчи солиқ тўловчилар тоифасига якка 
тартибдаги тадбиркорлар ҳам кириб, уларга тадбиркорлик фаолиятини юридик шахс ташкил этмаган 
ҳолда, мустақил равишда, ходимларни ёллаш ҳуқуқисиз, ўзига мулк ҳуқуқи асосида тегишли бўлган мол-
мулк негизида, шунингдек, мол-мулкка эгалик қилиш ва (ёки) ундан фойдаланишга йўл қўядиган ўзга 
ашёвий ҳуқуқ асосида амалга оширувчи жисмоний шахслар киради.

Шу билан биргаликда солиқ тўловчилар гуруҳлаганда уларнинг юзага келиши, солиқ тўлашни амалга 
ошириши ҳамда солиқ тўловчилар бўйича солиқ потенциални аниқлаш мақсадида реал ва потенциал 
солиқ тўловчиларга, солиқ тўловчиларнинг солиқлар тўлаш ҳолати юзасидан рўйхатдан ўтган солиқ 
тўловчилар, фаолият кўрсатаётган солиқ тўловчилар, фаолиятини тўхтатган солиқ тўловчилар ҳамда 
солиқ мажбуриятлари тугаган(бошланган) солиқ тўловчиларга ажратилади. Реал солиқ тўловчилар бу 
амалда фаолият кўрсатиб турган ва солиқ тўлаш мажбуриятини амалда бажараётган солиқ тўловчилар 
тушунилса, потенциал солиқ тўловчилар эса яқин келажакда солиқ тўловчилар сифатида юзага келиши 
кутилаётган (солиқ имтиёзи даври тугайдиган солиқ тўловчилар, лаёқатли ёшга тўлиб меҳнат бозорига 
кирадиган жисмоний шахслар, янгидан ташкил этиладиган солиқ тўловчилар ва ш.) солиқ тўловчилар 
назарда тутилади. Солиқ тўловчиларни бундай тартибда гуруҳлаш эса солиқ тизимида солиқ тизими-
нинг самарадорлигини таҳлил қилишда катта аҳамиятга эгадир.

1-жадвал: Ўзбекистон солиқ тизимида солиқ тўловчилар сонининг солиқ турлари бўйича динамик 
ўзгариш таҳлили1

2022-йил 
1-январь

2023-йил 
1-январь

2024-йил 
1-январь

1. Асосий солиқ турлари бўйича тўловчилар сони (бирлик)  650 869 744 116 780 522 
Фойда солиғи 140 566 165 182 180 104 
Қўшилган қиймат солиғи 141 526 165 182 184 886 
Акциз солиғи, жами 4 433 4 590 4 623 
Ер қаъридан фойдаланилганлик учун солиқ 1 904 2 167 2 105 
Сув ресурсларидан фойдаланганлик учун солиқ 137 020 156 475 156 767 
Юридик шахслар мол-мулк солиғи 64 392 77 123 68 763 
Юридик шахслар ер солиғи 161 028 173 397 183 274 
2. Солиқ тўловчи жисмоний шахслар сони (минг нафар) 18 959  19 707  19 986
Даромад солиғи (қатъий белгиланган даромад солиғи тўловчи ЯТТ билан 
бирга) 4 926 5 322 5 392 

Мол-мулк солиғи 7 468 7 656 7 764 
Ер солиғи 6 565 6 729 6 830 

Келтирилган жадвал маълумотларидан кўриш мумкинки, бошқа даврлар каби охирги уч йил даво-
мида ҳам республикамизда солиқ тўловчилар сони юридик шахслар ҳам жисмоний шахслар кесимида 
ҳам ўсиб борган. Бироқ, бу миқдорий кўрсаткичлар бўлиб, ушбу динамик ҳолат ушбу солиқ тўловчилар-
нинг барчаси ҳам бюджетга солиқ тушумларининг ўз вақтида келиб тушишига бирдек хизмат қилади деб 
хулоса қилиш ўринли эмас деб ҳисоблаймиз. Солиқ тўловчилар кесимида энг катта улушни эгалллай-
дигани бу солиқ тушумлари нуқтаи назаридан олиб қаралганда ҚҚС тўловчилар сонидир. 2024-йилнинг 
1-март ҳолатига оладиган бўлсак,Ўзбекистонда ҚҚС тўловчилар сони 192 293 тага етди. Бу ўтган йилнинг 
мос даврига нисбатан 9,3 % кўпни ташкил этади. Унинг таркиби жиҳатидан қарайдиган бўлсак, Энг кўп 
ҚҚС тўловчилар қуйидаги соҳаларда: савдо – 63,4 минг, қишлоқ хўжалиги – 47,2 минг, саноат – 25,5 минг, 
ҚҚС тўловчиларининг юқори ўсиш суръатлари қуйидаги соҳаларда кузатилмоқда: транспорт – 26,8%, 
қурилиш – 14,7%, хизмат кўрсатиш – 14,7%, ахборот ва алоқа – 14,4% ва шу кабилар.

1  Давлат солиқ қўмитаси маълумотлари асосида муаллиф томонидан тузилган.

Солиқ тўловчилар сонини таҳлил қилишда рўйхатдан ўтгани билан таҳлил қилиш унчалик етарли 
эмас, сабаби уларнинг барчаси ҳам фаолият кўрсатмайди. Шу сабабли ҳақиқий фаолият кўрсатаётган-
лари ҳам муҳимдир. Таҳлилларга қарайдиган бўлсак, Давлат солиқ қўмитасининг маълумотларига кўра, 
2024-йил 1-февраль ҳолатига Ўзбекистонда фаолият кўрсатаётган юридик шахслар сони 566,3 мингтани 
ташкил этган бўлса, уларнинг 6 867 таси 2024-йилнинг январь ойида рўйхатдан ўтган. Агар, уларни 
йирик ТОП мезони бўйича қарайдиган бўлсак, юридик шахслар фаолият турлари бўйича ТОП-5 соҳалар: 
савдода – 150,6 мингта, қишлоқ, ўрмон ва балиқ хўжалигида – 127,4 мингта, саноатда – 66,5 мингта, 
қурилишда– 33,7 мингта ва яшаш ва овқатланиш бўйича хизматлар – 27,3 мингтани ташкил қилади.

Солиқ тўловчилар солини кўламийлик жиҳатдан (кичик ва ўрта) таҳлил қиладиган бўлсак, Ўзбекис-
тонда фаолият юритаётган якка тартибдаги тадбиркорлар (ЯТТ) 2024 йил 1 март ҳолатига Ўзбекистонда 
255 445 нафарни ташкил этган. Шундан: 83,2 % – қатъий миқдорда даромад солиғи тўловчи, 15,9 % 
– айланмадан олинадиган солиқ (АОС) тўловчи, 0,9 % – ҚҚС тўловчисидир. Якка тартибдаги тадбир-
корлар қайси соҳаларда фаолият юритадиган савол туғиладиган бўлса, чакана савдода – 126 427 та, 
ҳунарманд чилик соҳасида – 22 444 та, маиший хизмат кўрсатишда – 23 819 та ва бошқа фаолият тур-
лари билан шуғулланадиган ЯТТлар– 82 755ни ташкил этмоқда.

Қайд этиш жоизки, инсофли солиқ тўловчиларни ажратишда муҳим мезонлардан бири бу улар томо-
нидан солиқларнинг ихтиёрий тўланиш даражасидир. Охирги йиллар, жумладан, 2023 йилда республика 
миқёсида юридик ва жисмоний шахслар томонидан солиқ мажбуриятларининг ихтиёрий бажаралиши 
97 %ни ташкил этган, Бу борада энг яхши кўрсаткич йирик солиқ тўловчилар, Тошкент шаҳри, Бухоро ва 
Тошкент вилоятларига тегишли – 98% бўлиб, Навоий, Самарқанд, Жиззах, Наманган, Қашқадарё, Сур-
хондарё, Фарғона ва Хоразм вилоятларида– 97%, Қорақалпоғистон Республикаси, Андижон ва Сирдарё 
вилоятларида – 96%ни ташкил қилган. Агар буни солиқ турлари кесимида қарайдиган бўлсак, ер қаъ-
ридан фойдаланганлик учун солиқ бўйича – 100%, акциз ва жисмоний шахслардан олинадиган даромад 
солиғи (ЖШОДС) бўйича – 99%, ҚҚС бўйича – 98%, АОС, фойда ва мол-мулк солиқлари бўйича – 97%, 
ер солиғи ва сув ресурсларидан фойдаланганлик учун солиқ бўйича эса – 96%ни қилган бўлиб, умумий 
олиб қаралганда ижобий ҳолат. 

Энди солиқ тўловчилар гуруҳи ва тармоқлар кесимида солиқ тўловлари ҳақида қисқача таҳлил-
ларни келтирамиз. Энг кўп солиқ тўловчилар гуруҳида қурилиш корхоналари ҳам ҳисобланадики, 
улар томонидан 2023 йилда 8,4 трлн сўмдан ортиқ солиқ тўлаган. 2023-йил январь-декабрь ойларида 
қурилиш фаолияти билан шуғулланувчи 33 848 та юридик шахс томонидан тўланган 8,4 трлн сўм солиқ-
нинг 1 трлн сўмдан ортиғи, яъни 12 %и 20 та корхона ҳисобига тўғри келади. Уларнинг жами товар 
айланмаси 13,2 трлн сўмдан зиёд, қўллаган солиқ имтиёзлари миқдори эса 69,3 млрд сўм бўлган. Ушбу 
солиқ тўловчилар томонидан таъминланган тушумлар солиқ турлари кесимида: ҚҚС – 548,4 млрд сўм, 
фойда солиғи – 151,5 млрд сўм, ЖШОДС – 127,8 млрд сўм, ижтимоий солиқ – 119 млрд сўм, ер солиғи – 
26,6 млрд сўм, мол-мулк солиғи – 24,4 млрд сўм, бошқа солиқлар – 10,9 млрд сўмни ташкил этган.

Ўз навбатида 2023-йил январь-декабрь ойларида ишлаб чиқариш фаолияти билан шуғулланувчи 
67 322 та юридик шахс томонидан 41,6 трлн сўмга яқин солиқ тўланган. Шундан 18,9 трлн сўми 20 та 
солиқ тўловчи* ҳисобига тўғри келади. Уларнинг товар айланмаси 162,5 трлн сўм, қўллаган солиқ имти-
ёзлари миқдори эса 2,5 трлн сўмдан ошган. Ушбу солиқ тўловчилар томонидан таъминланган тушумлар 
солиқ турлари кесимида таҳлил қиладиган бўлсак, ҚҚС – 6,5 трлн сўм, акциз солиғи – 3,7 трлн сўм, ер 
қаъридан фойдаланганлик учун солиқ – 2,1 трлн сўм, фойда солиғи – 1,9 трлн сўм, ЖШОДС – 1 трлн 
сўм, ижтимоий солиқ – 921,7 млрд сўм, мол-мулк солиғи – 642,3 млрд сўм, ер солиғи – 343,2 млрд сўм, 
сув ресурсларидан фойдаланганлик учун солиқ – 110,6 млрд сўм, бошқа солиқлар –1,5 трлн сўм бўлган.

Хизмат кўрсатиш корхоналари кесимида қарайдиган бўлсак, 2023-йилда хизмат кўрсатиш фаолияти 
билан шуғулланувчи 166 938 та юридик шахс томонидан 27,5 трлн сўмдан ортиқ солиқ тўланган. Шундан 
4,8 трлн сўмдан ортиғи, яъни 17,7 %и 20 та корхона ҳисобига тўғри келади. Уларнинг жами товар айлан-
маси 55 трлн сўмни, қўллаган солиқ имтиёзлари миқдори эса 3,7 трлн сўмни ташкил этган. Савдо соҳа-
сидаги савдо фаолияти билан шуғулланувчи 151 340 та юридик шахс томонидан корхоналар томонидан 
2023 йилда 20,3 трлн сўмга яқин солиқ тўланган. Шундан 1,8 трлн сўми, яъни 8,8 %и 20 та корхона 
ҳисобига тўғри келади. Уларнинг жами товар айланмаси 42,9 трлн сўмни ташкил этган, қўллаган солиқ 
имтиёзлари миқдори эса 759,1 млрд сўмга етган.

2023-йилда умумий овқатланиш фаолияти билан шуғулланувчи 20 378 та юридик шахс томонидан 
999,4 млрд сўм солиқ тўланган. Шундан 170,7 млрд сўми, яъни 17,1 %и 20 та корхона ҳисобига тўғри 
келади. Уларнинг жами товар айланмаси 2 трлн сўмдан ошган, қўллаган солиқ имтиёзлари миқдори эса 
26,3 млрд сўм бўлган. Ушбу йилда16 082 та ўрта тадбиркорлик субъекти томонидан 18,6 трлн сўмдан 
ортиқ солиқ тўланган. Шундан 563,3 млрд сўми 20 та корхона ҳисобига тўғри келади. Уларнинг жами товар 
айланмаси 1,4 трлн сўмдан ошган, қўллаган солиқ имтиёзлари миқдори эса 29,1 млрд сўмни ташкил этган 
бўлса, 64 272 та кичик бизнес корхонаси томонидан 10,9 трлн сўмдан ортиқ солиқ тўланган. Уларнинг 
жами товар айланмаси 152,7 трлн сўм, қўллаган солиқ имтиёзлари эса 4,1 млрд сўмдан иборат бўлган.

Аммо, инсофли солиқ тўловчиларни ажратишда муҳим мезон борки, у ҳам бўлса, солиқ қарздорлиги 
кўрсаткичи бўлиб, унинг миқдори ва даражаси қанчалик кўп бўлса, инсофли солиқ тўловчилар сонининг 
камайишига сабаб бўлади. 2024-йил 1 март ҳолатига ишлаб чиқариш соҳасида солиқ қарзи (100 млн 
сўмдан юқори) мавжуд корхоналар сони 854 та бўлиб, уларнинг жами қарздорлиги – 867,2 млрд сўм. 
Шундан 198,5 млрд сўми, яъни 22,9 %и солиқ қарзи энг кўп бўлган 10 та корхона ҳисобига тўғри келган 
бўлса, қурилиш соҳасида солиқ қарзи (100 млн сўмдан юқори) мавжуд бўлган корхоналар сони 973 
та бўлиб, уларнинг жами солиқ қарзи 735,3 млрд сўмни ташкил этган. Шундан 284,6 млрд сўми, яъни 
38,7 %и 10 та корхона ҳисобига тўғри келмоқда.

Қайд этиш жоизки, инсофсиз солиқ тўловчи ёки солиқдан бўйин товлайдиган солиқ тўловчиларнинг 
мавжудлиги бу борадаги муаммолардан бири ҳисобланади. 2024-йил бошидан солиқ ҳуқуқбузарликлари 
ҳақида фуқаролардан 17 мингдан ортиқ мурожаат йўлланганлиги, «Солиқ» мобил иловасининг “Солиқ 
ҳамкор” тизими орқали солиқ ҳуқуқбузарликлари ҳақида 17 859 та мурожаат келиб тушганлиги фикримиз-
нинг далили ҳисобланади. Ушбу ҳуқуқбузарликлардан 646 таси харид чеки бермаслик, 799 таси тўловни 
пластик карта орқали қабул қилмаслик, 35 таси пластик карта учун харид суммасини ошириш, 399 таси 
бошқа турдаги ҳуқуқбузарлик ҳолатлари бўйича бўлган. Мурожаатларнинг 7 703 таси такрорий бўлганлиги 
ёки шикоят келиб тушган тадбиркорлик субъектида текширув давом этаётганлиги сабабли қайтарилган. 
Ушбу мурожаатлар асосида 4 288 та сайёр солиқ текшируви ўтказилиб, 99,4 % ҳолатда ҳуқуқбузарлик 
тасдиқланган. Ҳуқуқбузарлик ҳолатлари бўйича хабар берган фуқароларга январь-февраль ойларида 
5 177 та ҳолат бўйича (ундирилган жарима суммасидан 20%) 3,5 млрд сўм мукофот тўланган.

Шунингдек, инсофсиз солиқ тўловчи ёки солиқдан бўйин товлайдиган солиқ тўловчиларнинг фао-
лиятларини таҳлил қилиш асосида 2023 йилда ўтказилган текширувдан олдинги таҳлиллар натижасида 
114 037 та корхона томонидан кўпайтиришга қайта ҳисоботлар тақдим этилган ва 6,6 трлн сўмдан ортиқ 
солиқлар ҳисобланган бўлса, 2024 йил январь-февраль ойларида солиқ аудити жами солиқ тўловчи-
ларнинг фақат 0,04%ида ўтказилган. Энг катта тафовут аниқланган соҳалар: ишлаб чиқариш – 2,9 трлн 
сўм, умумий овқатланиш ва савдо – 1,5 трлн сўм, қурилиш – 802,2 млрд сўм, транспорт – 331,5 млрд 
сўм, қишлоқ хўжалиги – 316,3 млрд сўм бўлган. Бундан ташқари, 2023 йилда солиқ хизмати органлари 
томонидан солиқларни тўламаслик хавфи юқори бўлган 1 079 та тадбиркорлик субъектида солиқ аудити 
ўтказилди. Бу ушбу даврда фаолият кўрсатган жами солиқ тўловчиларнинг (570,4 минг) 0,2 фоизини 
ташкил этади. Ўтказилган солиқ аудитларида 432 та солиқ тўловчида 1,4 трлн сўмлик солиқ базаси яши-
рилган: 276 та субъектда 743,6 млрд сўмлик реализация қилинган товарлар суммаси кўрсатилмаган, 
107 та субъектда 418,4 млрд сўмлик товарлар инвентаризация пайтида омбор ёки реализация жойида 
мавжуд бўлмаган; 49 та субъектда 244,9 млрд сўмлик кирим қилинмаган товарлар сақланган ёки реали-
зация қилинган.

Умумий хулоса сифатида айтиш мумкинки, солиқ тизимида миқдорий ва сифат кўрсаткичларини 
таҳлил қилиб бориш асосида солиқ сиёсатининг тактик йўналишларини белгилаб олиш катта аҳамият 
касб этади. Солиқ тўловчилар солиқ кўрсаткичлари тизимида миқдорий кўрсаткич бўлсада, аслини 
олиб қаралганда солиқ тушумлари уларга боғлиқ. Шу сабабли ҳам инсофли солиқ тўловчилар улушини 
ошириш солиқ сиёсатидаги устувор вазифа қилиб белгиланган бўлса-да, бироқ, бу жараён ўз-ўзидан 
амалга ошмайди. Шу боисдан ҳам бизнингча, бунинг амалий механизмлари сифатида бир томондан 
солиқ маданиятини оширишнинг ҳам иқтисодий ҳам маъмурий дастакларидан самарали фойдаланишни 
таъминлаш лозим бўлса, бошқа томондан солиқ назоратининг самараси таъминлайдиган янги услуб-
ларни янада кучайтириш тақозо этилади.

